
ӐМСАНСА АСА ИЛЕТПӖР 
Н. С. Дедушкин ҫуралнӑранпа 85 ҫул ҫитнӗ май 

1976 ҫулхи ҫулла манӑн пӗрремӗш проза кӗнеки, повеҫпе калавсен 
пуххи, «Ҫеҫенхир ҫилӗ» ятпа пичетленсе тухрӗ. Ун чухнехи савӑнӑҫ кап — 
ланӑвӗ халӗ манӑҫнӑ ӗнтӗ. Анчах пӗр саманта асра хӑварнӑ. Юлташсене 
кӑна мар, ятлӑ —сумлӑ писательсене те алӑ пусса ҫав кӗнекене парнелес 
килетчӗ. Чӑваш патшалӑх кӗнеке издательствинче ӗҫлеттӗм ун чухне. Вӑл, 
хальхи пекех, Ленин проспектӗнчи 4 — мӗш ҫуртӑн виҫҫӗмӗш хутӗнче выр — 
наҫнӑччӗ. Таваттӑмӗш хутра «Ялавпа» «Тӑван Атӑл» журналсен редак — 
цийӗсем тата писательсен Союзӗн правленийӗччӗ. Темиҫе кӗнеке хӗстертӗм 
те хул хушшине, ҫӳлти хута хӑпарса кайрӑм. 

Тем вӑхӑт тӗлне пулнӑ ҫав. Пӗр алӑкне туртса пӑхатӑп — хупӑ, тепӗ — 
рне — хупӑ. Коридор пӗр вӗҫӗнчен тепӗрне утса тухрӑм. Нихӑшӗ те уҫса 
кӗртмерӗ. Пӑхатӑп — Союз правленийӗн председателей алӑкӗ яриех уҫӑ. 
Председатель хӑй сӗтел хушшинче саркаланса ларать. 

— Кӗме юрать —и? — тесе ыйтма та ӗлкӗреймерӗм, Николай С т е п а ­
нович кӑшкӑрса та илчӗ. 

— Шӑпах эсӗ кирлӗччӗ —ха. Кӗр —ха, кӗр часрах! 
Пырса тӑтӑм кун умне. Умӗнчи кӗнекене аллине илчӗ те хуплашкине 

мана кӑтартма пуҫларӗ. Хам куҫа хам ӗненместӗп. Ҫапах вулатӑп: Денис 
Гордеев. «Ҫеҫенхир ҫилӗ». 

— Ҫуррине ытла вуларӑм. Чӗлхи лайӑх. Поэзилле проза. Эх! Туса 
пӗтерейменни пур. 

Пит ҫине тар тапса тухрӗ. Ҫӑвар уҫайми пултӑм. Николай Степано — 
вич татах «хӑртать». Мана ларма та сӗнмест. 

— Ну, ҫитнӗ вӗт ӗнтӗ. Тупнӑ пархатарлӑ сӑнарсене. Сармалла кӑна 
пулнӑ. Марковсем, арӑмӗпе упӑшки, чӑн —чӑн коммунизм строителӗсем. 
Ҫеҫенхир силён, Петя Яршовӑн, шӑп ҫавсенчен вӗренмелле пурӑнма. 
Паянхи ӑрушӑн та идеал пулса тӑраҫҫӗ вӗсем, Марковсем. Тепӗр хут 
пичетлес пулсассӑн, эп каланине ан ман. Ӳркенмесӗрех пуянлат Map — 
ковсен, арӑмӗпе упӑшкин сӑнарӗсене. 

Тинех тав тума тавҫӑртӑм, юрӗ, юрӗ, ҫаплах тӑвӑп тесе каласа хутӑм. 

Кашни вӑхӑтӑн хӑйӗн тӗсӗ те хӑйӗн сӗмӗ. Ун чухне литература кри — 
тики те, литературоведени те илемлӗ литературӑри сӑнарсенче пархатар 
шыранӑ. Тупайсан ҫавна, писателе ырланӑ, тупаймасан — ятланӑ. Нико — 
лай Степанович та хӑй вӑхӑчӗн ачи пулнӑ. 

Халӗ социализм реализмне ҫӗрти — ҫӳлти сӑмахсемпе пуринпе те вӑрҫ — 
атпӑр. «Конъюнктура», «схема», ҫавсен вӑхӑтӗнчи ытти сӑмахсем чӗлхе 
ҫине те килеҫҫӗ. Литература конъюнктури ӗнер кӑна пулман. Паян та 
пур вӑл. Ыран та пулать. Анчах социализм реализме ҫуратнӑ идеалсем 
паян ҫук. Мӗн тери кирлӗ вӗсем пире паян. Ыран тата та кирлӗрех пулӗҫ. 

Николай Степанович Дедушкин Чӑваш писателӗсен Союзне ертсе пынӑ 
ҫулсем ҫинчен (1967—1978) эпир ӑмсанса кӑна калаҫма пултаратпӑр. Ун 
чухне литература пурнӑҫӗ вӗресе кӑна тӑнӑ. Ҫамрӑк авторӑн пӗрремӗш 
проза кӗнекине вуласа хак пама правлени председателе хӑй май тупнӑ 
пулсан, литература консультанчӗсем, литература критикӗсем, писатель — 
сем хӑйсем илемлӗ сӑмах тӗнчинчи кашни пулӑма еплерех курса тӑнине 
ӑнланма пӗрре те йывӑр мар. 

Каярахпа, Николай Степанович председатель ӗҫӗнчен кайсан, манӑн 
та литконсультант пулса ӗҫлеме тӳр килчӗ. Союза пырса кӗнӗ кашни 
алҫырӑва шута илсех пыраттӑмӑр та, пӗр листа та ҫухалман. Ҫулсерен 
700 автор листи таран проза произведенийӗсем вулама тиветчӗ. Чӑваш 
литератури мӗн тери пуян пулнине, реформа тее — теех мӗн чухлӗ илемлӗх 
пурлӑхне ҫухатнине чунпа та чӗрепе туйса тӑратӑп паян. 

Николай Степанович союз пуҫӗнче тӑнӑ ҫулсем чӑваш литератури 
тӑвалла та тӑвалла талпӑннӑ ҫулсем пулнӑ. Правлени председателе хӑй 
тухӑҫлӑ писательсен йышӗнчех пулман. Пултаракансене, шырас текен — 
сене май тӑва —тӑва панӑ. Хваттерсӗррине хваттерлӗ тунӑ, ҫамрӑксене 
ҫул уҫа — уҫа панӑ, темплансене кӗме пулӑшнӑ. Пуринчен те пахи вара — 
тӗрлӗ —тӗрлӗ халӑхсен литературисене пӗр —пӗринпе туслаштарни. Вырӑс, 
украина, белорус, тутар, пушкӑрт, якут, ирҫе, мари, Кавказ, ытти нумай — 
нумай халӑхсен писателӗсене эпир хамӑр йыша пӗлсе тӑнӑ пекех пӗлсе 
тӑнӑ. Эпир вӗсене чӑвашла, вӗсем пире хӑйсен чӗлхилле куҫарнӑ. 

Пурнӑҫ ҫаврӑмӑн — ҫаврӑмӑн пырать, теҫҫӗ. Урӑх сӗмпе пулсан та, 
писательсен ун чухнехи пурнӑҫӗ ҫаврӑнса килтӗрччех. Шанса та ӗненсе 
кӗтетӗп ҫавна. 

Николай Степанович пирӗнтен уйрӑлса кайни тем вӑхӑт мар — ха. Чы — 
лайӑшӗ ӑна чӗррӗн курнӑ, чылайӑшӗ унпа пӗрле ӗҫленӗ. Ҫапах та ун 
биографийӗн хӑшпӗр саманчӗсене аса илтерем. 

1915 ҫулхи пуш уйӑхӗн 28 —мӗшӗнче Тутар республикинче, Пӑва рай — 
онӗнчи Элшелте ҫуралнӑ. Теччӗре, Хусанта, Шупашкарта вӗреннӗ. Ҫамрӑк 
чухне Теччӗ районӗнчи Кӑнна Кушкинче чӑваш чӗлхипе литературин учи — 
телӗ, Чӑваш патшалӑх педагогика институтне пӗтерсен, ҫав институтра 
преподаватель пулса ӗҫленӗ. 

1944 ҫулта ӑна Совет Ҫарне илеҫҫӗ. Ҫирӗм ҫул службӑра пулнӑ, ахаль 
салтакран пуҫласа полковнике ҫити ӳснӗ. 

Литература ӗҫне ҫамрӑклах пуҫӑннӑ та ӗмӗр тӑршшӗпех пӑрахман. 
Вӑл чӑваш писателӗсен Аслӑ вӑрҫӑ вӑхӑтӗнчи ӗҫне — хӗлне тӗплӗн тӗпченӗ. 
Ҫак темӑпах диссертаци ҫырнӑ. Унӑн паллӑрах кӗнекисем ҫаксем: 
«Пӑшалпа та, перопа та», 1970; «Чӑваш халӑх поэчӗ Александр Алга», 
1973; «Писатель —салтак», 1974; «Самана уттипе», 1975; «Аслӑ ҫӗнтерӳ 
ҫулӗпе», 1985. 

